
529 hitz

Izarren hautsa, egun batean 

NASAren 'Stardust' zundak kometa baten isatseko partikulak jaso zituen 2004an, eta, ondo bidean, gaur ekarriko ditu Lurrera, ikertzaileek biziaren osagaiak azter ditzaten 


edu lartzanguren - DONOSTIA 

«Helburu nagusia Eguzkiaren, planeten eta gizakien jatorriko osagaiak biltzea da»; hala laburbildu du Stardust misioaren xedea egitasmoaren buru Don Brownleek. Dena espero bezala gertatzen bada, inoiz lortu ez dutena izango dute gaur NASAko ikertzaileek esku artean: kometa baten isatseko hautsa. Iaz jaso zituen laginok Stardust-ek (Izarren hautsa, euskaraz), Wild 2 kometaren lorratza zeharkatuta. Gaur goizaldean kapsula bat askatuko du zundak Lurrerantz. Mundu osoko hainbat ikerketa talde irrikan daude hautsa aztertzeko, eta Interneten erabiltzaileei laguntza eskatu diete euren etxeetatik partikulok aurkitzeko. 

Goizeko zazpiak aldera, askatuko du Stardust zundak itzulera kapsula. Horren barruan egongo dira Wild 2 kometaren hauts partikulak. Hamaikak aldera Lurraren atmosferan sartuko da kapsula, orduko 46.440 kilometroko abiaduran. Gizakiak eginiko gailu batek inoiz hartu duen abiadurarik handiena izango dela diote NASAko zientzialariek. Bi jausgailuren bidez, Utah estatuko (Ameriketako Estatu Batuak) basamortu batean lurreratuko da.Oso kolpea handia izango da, eta kometatik hartutako hautsa galtzerik ez dute nahi zientzialariek. Horregatik, ondo babestuta datorrela diote; propio gotortutako edukiontzi batean iritsiko dira kometatik hartutako partikula mikroskopikoak. 

Denboraren hautsa 

Wild 2 kometaren hautsa aztertzeko gertu daude mundu osoko 180 aditu. Hautsa garrantzitsua da, oso zaharra delako, eguzki sistema eratu zen garaikoa. «Kometa hori liburutegi bat bezalakoa da», dio Brownleek, «eguzki sistemaren hasierako lagina da, duela 4.500 milioi urtekoa». Wild 2 kometa «izotz zikinez osaturiko bola» gisa deskribatu dute. Izotz eta bestelako partikulen nahasketa da, gai organikoena tartean. Beste kometak baino hobeto kontserbatu da eguzki sistemaren mugan dagoen Kuiper asteroide gerrikoan sortu zelako, eta inoiz ez delako Eguzkira gehiegi gerturatu. 1974an Jupiter planetaren kontra jotzeko zorian izan zen Wild 2. Gertaera haren ondorioz, orbita aldatu eta Eguzkiarengana gerturatu zen. Aukera horretaz baliatu dira zunda bat bidali eta laginak biltzeko. 

Bizia Lurrera halako kometa baten bidez heldu izana iradoki dute askotan zientzialariek..., eta poetek. Teoriak teoria, bistan da hauts horretan sekretu askoren giltza dagoela. 

1999ko otsailean espazioratu zuten Stardust zunda Kennedy espazio zentrotik (Florida, AEB). Wild 2 kometarekin topo egin aurretik 3.700 milioi kilometro luzeko bidea egin zuen. 

2004ko urtarrilaren 2an, Wild 2 kometaren inguruan jarri zen Stardust, eta argazkiak egin zizkion haren guneari, inoiz kometa bati eginiko argazkirik hurbilenak. Ondoren, kometak utzitako gas eta hautsezko lorratzean sartu zen eta bertan, objektuaren gunetik 300 kilometrora, egon zen zortzi minutuz. Denbora tarte horretan, kometak atzean utzitako milaka partikula txiki jaso zituen, gailu berezi baten bidez. Partikulek balen abiadan jo zuten biltegiaren kontra, eta horretarako eraturiko gel berezi batean harrapaturik gelditu ziren. Gel horretan hauts partikulak aurkitzea izango da gaurtik aurrera lanik zailena. Errobot baten bidez, gelari ehunka argazki egingo dizkiote. Irudiok Interneten jarriko dituzte, eta boluntarioen begi zorrotzak eskatu dituzte hauts partikulak aurkitzeko. 


Itzulera baten historia 

6:57: Stardust ontziak itzulera kapsula askatuko du Lurrerantz. 

7:18: Stardust-ek motoreak piztuko ditu Eguzkiaren inguruko orbitan jartzeko. 

10:57: Kapsula Lurraren atmosferan sartuko da. 

11: Kapsularen lehen jausgailua zabalduko da. 

11:05: Jausgailu nagusia zabalduko da. 

11:12: Kapsula lurreratu egingo da Utah estatuko basamortu batean (Ameriketako Estatu Batuak). 

11:22 (gutxi gorabehera): Helikopteroen eta lurreko ibilgailuen bidez kapsula jasoko dute NASAko kideek. 

13:22 (gutxi gorabehera): Kapsula aztertzen hasiko dira zientzialariak. 

